
				यह पृष्ठ प्रमाणित है।
आकाश-दीप
 




अनुभव करने लगा। ऊपर से और दो कम्बल डाल दिये गये।
कुछ काल बीतने पर पथिक होश में आया। देखा, शैन-भर में
एक छोटा-सा गृह धुँधली प्रभा से आलोकित है। एक वृद्ध है और
उसकी कन्या। बालिका युवती हो चली है।

वृद्ध बोला---"कुछ भोजन करोगे?"

पथिक---"हाँ भूख तो लगी है।"

बृद्ध ने बालिका की ओर देखकर कहा---"किन्नरी, कुछ
ले आओ।"

किन्नरी उठी और कुछ खाने को ले आई। पथिक दत्तचित्त
होकर उसे खाने लगा।

किन्नरी चुपचाप आग के पास बैठी देख रही थी। युवक-पथिक
को देखने में उसे कुछ संकोच न था। पथिक भोजन कर
लेने के बाद घूमा, और देखा। किन्नरी सचमुच हिमालय की
किन्नरी है। ऊनी लम्बा कुरता पहने है, खुले हुए बाल एक
कपड़े से कसे हैं जो सिर के चारों ओर टोप के समान बँधा है।
कानों में दो बड़े-बड़े फीरोजे लटकते हैं। सौंदर्य है, जैसे हिमानी-मडित उपत्यका में वसन्त की फूली हुई वल्लरी पर मध्याह्न का
आतप अपनी सुखद कान्ति बरसा रहा हो। हृदय को चिकना कर
देने वाला रूखा यौवन प्रत्येक अंग में लालिमा की लहरी
उत्पन्न कर रहा है। पथिक देखकर भी अनिच्छा से सिर झुकाकर
कुछ सोचने लगा।



--- ५८ ---

